
Təsisçi: Azərbaycan Respublikası Prezidentinin İşlər İdarəsi və qəzetin redaksiya heyəti

Qarabağın sərvətləri 
sahibsiz deyil!

İranın antitürk siyasətinin 
səbəb və nəticələri

1919-cu ildən çıxır

“Xalq qəzeti” – Xalqın qəzeti!

Avropa İttifaqı və ABŞ 
Ermənistanı məyus etdi

Monitorinq missiyası “dirilmədi”,  
Ağ ev Laçın dəhlizini “görmədi”

Avropa İttifaqı qurumun Ermənistandakı 
monitorinq missiyasının gələn həftə başa çatacaq 
mandatını yeniləməyəcək. Bu qərar bir gün əvvəl 
Brüsseldə Aİ xarici işlər nazirlərinin görüşündə 
qəbul edilib. Məsələ ilə bağlı məlumatı Aİ-nin  
Xarici əlaqələr və təhlükəsizlik siyasəti üzrə ali 
nümayəndəsi Josep Borrell verib.

Qeyd edək ki, Ermənistan hakimiyyəti Aİ-nin Ermə-
nistan–Azərbaycan sərhədində fəaliyyət göstərən mo-
nitorinq missiyasının müddətinin uzadılmasında maraqlı 
olduğunu açıqlamışdı.

İndi Borrellin belə bir bəyanatla çıxış etməsi Ermə-
nistan siyasi dairələrində məyusluq doğurub. İrəvanda, 
eyni zamanda, Aİ-nin missiyasının heç bir səmərə ver-
mədiyi, Azərbaycan Silahlı Qüvvələri tərəfindən, guya, 
Ermənistan ərazisinin dəfələrlə atəşə tutulması hallarına 
baxmayaraq, indiyədək heç bir açıq bəyanat və ya hesa-
bat yaymamasından qəzəb də ifadə olunur.

Bu arada Ermənistanı məyus edən daha bir bəyanat 
okeanın o tayından gəlib. ABŞ Dövlət Departamentinin 
sözçüsü Ned Prays keçirdiyi brifinqdə deyib ki, Vaşinqton 
hər zaman Ermənistan və Azərbaycan arasında gərginli-
yin aradan qaldırılması və hər iki ölkəni sabit nizamlanma 
yoluna çıxarmaq zərurətini diqqət mərkəzində saxlayıb.

Prays jurnalistin “Vaşinqton Laçın dəhlizi ətrafındakı 
vəziyyəti, Rusiya Prezidenti Vladimir Putinin Ermənistan 
və Azərbaycan arasında son danışıqları, eləcə də Qərbi 
Avropanın bununla bağlı narahatlığını izləyirmi” sualını 
cavablandırarkən bunları deyib: “Biz ardıcıl olaraq bu ça-
ğırışa, bu iki ölkəni davamlı, hərtərəfli nizamlanma yoluna 
çıxarmaq üçün gərginliyin azaldılması zərurətinə diqqət 
yetiririk. Vaşinqtonda iki ölkənin xarici işlər nazirləri sə-
viyyəsində görüş təşkil etdik. Biz eyni tədbiri Nyu-Yorkda 
BMT Baş Assambleyasında da gördük. Bundan əlavə, 
baş məsləhətçimiz Filip Riker hər iki ölkənin rəsmiləri ilə 
fəal dialoq aparır. Mümkün olan hər şeyi edirik və ən əsa-
sı, iki ölkə də gərginliyi azaltmaq üçün mümkün olan hər 
şeyi edir”.

Qeyd edək ki, N.Praysın bu açıqlaması da erməni 
siyasi dairələrində böyük narazılıqla qarşılanıb. Onlar 
Laçın dəhlizindəki son duruma, dəhlizin qapadılmasına 
ABŞ-ın reaksiya verməməsindən bərk rəncidə olublar.

Ə.RÜSTƏMOV

Azərbaycan xalqına xidmət 
göstərmək üçün tarixi fürsət
Prezident İlham Əliyev “Azəri–Mərkəzi–Şərqi” platformasının dayaq 

blokunun dənizə yola salınması mərasimində iştirak edib

Azərbaycan Respublikasının Prezidenti İlham Əliyev dekabrın 13-də Heydər Əliyev 
adına Bakı dərin özüllər zavodunda “Azəri–Mərkəzi–Şərqi” platformasının dayaq 
blokunun dənizə yola salınması mərasimində iştirak edib.

BP-nin Azərbaycan, Gürcüstan və Türkiyə 
üzrə regional prezidenti Qəri Counz, Azərbay-
can Dövlət Neft Şirkətinin – SOCAR-ın pre-
zidenti Rövşən Nəcəf dövlətimizin başçısına 
layihə üzrə görülən işlər barədə məlumat ver-

dilər, videoçarx nümayiş olundu.
Bildirildi ki, “Azəri–Mərkəzi–Şərqi” layihə-

si üzrə yekun investisiya qərarı 2017-ci ildə 
“Azəri–Çıraq–Günəşli” (AÇG) üzrə Hasilatın 
Pay Bölgüsü Sazişinin (HPBS) 2049-cu ilə qə-

dər uzadılmasından sonra AÇG tərəfdaşlarının 
ilk böyük investisiya qərarıdır. Dəyəri 6 milyard 
dollar olan layihəyə yeni dəniz platforması və 
gündəlik 100 min barelədək hasilat gücün-
də digər qurğular daxildir. Layihənin istismar 
müddəti ərzində, ümumilikdə, 300 milyon ba-
relədək neft hasil olunacağı proqnozlaşdırılır. 

(ardı 2-ci səhifədə)

“12 dekabr” reallığı 
Yaxud Topxana hadisələrinin təkrarı

Şuşa ərazisində Rusiya sülhməramlılarının nəzarətində olan yolun bir 
hissəsində azərbaycanlı aktivistlərin və ekologiya üzrə qeyri-hökumət 
təşkilatları (QHT) üzvlərinin keçirdikləri aksiya kifayət qədər ciddi, 
yüksək təşkilatlanmış sivil etiraz formasıdır. Aksiyanın hədəfi konkretdir: 
Azərbaycan öz ərazisindəki ekoloji terroru dayandırmaq istəyir və ona 
son qoyulmasını tələb edir. Bununla bağlı öhdəlik götürülməli,  
Qızılbulaq qızıl və Dəmirli mis-molibden yataqlarına Azərbaycan 
nümayəndələrinin – ekoloqlarının və sahə üzrə digər mütəxəssislərin 
girişi, onların işi, təhlükəsizliyi təmin olunmalıdır. 

(ardı 3-cü səhifədə)

N.A.Paşayevanın “Şərəf” ordeni 
ilə təltif edilməsi haqqında

Azərbaycan Respublikası 
Prezidentinin Sərəncamı

Azərbaycan Respublikası Konstitusiyasının 109-cu mad-
dəsinin 23-cü bəndini rəhbər tutaraq qərara alıram:

Azərbaycan Respublikasında elm və təhsilin inkişafında 
böyük xidmətlərinə görə Nərgiz Arif qızı Paşayeva “Şərəf” 
ordeni ilə təltif edilsin.

İlham ƏLIYEV 
Azərbaycan Respublikasının Prezidenti

Bakı şəhəri, 13 dekabr 2022-ci il

Azərbaycanlı fəalların Şuşa ərazisində keçir-
dikləri və hələ də davam etməkdə olan aksiya 
nəticəsində Laçın dəhlizinin bağlanması və 

bununla da Qarabağdakı ermənilərin Ermənistan-
la əlaqələrinin kəsilməsi İrəvanda böyük əks-səda 
doğurub. İndi ölkənin siyasi dairələri bu məsələyə 
daha dərindən kökləniblər. Təbii ki, bu kökləniş 
heç də pozitiv əhəmiyyət daşımır. Əksinə, görünür, 
ermənilər, daha doğrusu, ölkənin siyasi rəhbərliyi 
mövcud durumdan nəticə çıxarmaq niyyətində deyil. 

Laçın dəhlizi və 
Ermənistanın  
“şivən ritorikası”
İrəvan “soyqırımı” məntiqini işə salıb

Əvvəla, ondan başlayaq ki, aksiyaya toplaşmış azər-
baycanlı fəalların iki konkret tələbi var. Birincisi, Qara-
bağdakı Rusiya sülhməramlılarının komandanı, gene-
ral-mayor Andrey Volkov əraziyə gəlsin. İkincisi, bölgədə 
ekoloji terrora son qoyulsun, Azərbaycan nümayəndələ-
rinin faydalı qazıntı yataqlarına baxışı təmin edilsin. Yəni 
kifayət qədər normal, yerinə yetirilməsi mümkün olan 
tələblərdir. O anlamda ki, həmin ərazilər hüquqi cəhət-
dən Azərbaycana məxsusdur və ölkəmizin ekspertləri-
nin ora getmək ixtiyarı həm də beynəlxalq hüquq norma-
larına uyğundur. Əksinə, buna yol verilməməsi hüquqa 
ziddir.  

(ardı 6-cı səhifədə)

Məqsəd  
gələcək nəsillər  

üçün problem 
saxlamamaqdır

Səhifə  9Səhifə  3 Səhifə  8

Səhifə  5

Azərbaycan turizm 
ölkəsinə çevrilir

“12 dekabr” reallığı 
(əvvəli 1-ci səhifədə)

Aksiyaçılar çadırlar qurub, tonqallar 
yandırıb, dekabrın 12-dən 13-nə keçən 
gecəni yatmayıb, səhəri diri gözlə açıb-
lar. Belə görünür, onların qanuni tələbləri 
yerinə yetirilməyənədək geri çəkilməyə-
cək, Şuşa–Xankəndi yolunu, bir qədər 
də konkretləşdirsək, Laçın dəhlizini bağlı 
saxlayacaqlar. Etirazın dekabrın 13-də 
gün ərzində də davam etməsi, əraziyə 
paytaxtımızdan və digər bölgələrimizdən 
insanların kütləvi axını bunu deməyə 
əsas verir. 

***
Bütövlükdə, Cənubi Qafqaz regionu 

üçün müstəsna əhəmiyyət daşıyan aksiya 
iki ildir davam edən erməni həyasızlığına 
qarşı yetərincə arqumentlənmiş etiraz for-
masıdır. Hələlik onun ən böyük nəticəsi 
Laçın dəhlizinin bağlanması, Ermənis-

tanla Azərbaycanı bağlayan yeganə ma-
gistral yolun qarşısının kəsilməsidir. Buna 
Qarabağ erməniləri üçün nəfəsliyin tıxan-
ması da demək mümkündür. 

Əlbəttə, bölgədəki dinc ermənilərin bu 
tıxanmadan "boğulmaları" reallığı var. An-
caq onlar Ermənistanda rəhbər vəzifədə 
oturmuş soydaşları kimi, nəticə çıxarma-
lı, həm erməni siyasi rəhbərliyinə, həm 
də Qarabağdakı separatçı rejimə qarşı 
haqq səslərini ucaltmalı, aksiyaya dəstək 
verməlidirlər. Əməli fəaliyyətləri ilə bəyan 
etməlidirlər ki, dekabrın 11-də Azərbay-
canın ekoloqlarının və mütəxəssislərinin 
yolunu kəsənlər, qanuni fəaliyyətlərinə 
maneçilik törədənlər onlardan deyillər, 
əvvəlcədən öyrədilmiş, təlimatlandırılmış 
başıpozuq kütlədir. Bunu İrəvanda, Paris-
də, Moskvada hər kəsin eşidəcəyi yüksək 
səslə etiraf etməlidirlər. 

Qarabağ erməniləri kimlərinsə onların 
taleləri ilə oynamalarına yol verməməli-
dirlər. Bilməlidirlər ki, siyasi spekulyasiya 
predmetinə çevrilmək heç bir perspek-
tiv vəd etmir. Ya ölkəmizin tabeçiliyində 
vətəndaş kimi normal yaşamalı, öz evləri-
nin, mülklərinin, digər əmlaklarının sahibi 
olmalı, ya da bölgəni tərk etməlidirlər. 

Qarabağın Azərbaycanın ayrılmaz tər-
kib hissəsi olmasının hansısa araiklərin, 
vardanyanların, paşinyanların və digər 
yanların, habelə, onların xaricdəki hava-
darları tərəfindən bəyan edilməsi bir yana, 
məhz Qarabağ erməniləri öz aralarında 
yığışmalı, təşkilatlanıb səslərini ucaltma-
lıdırlar. Onlar övladlarının, qohumlarının, 
əzizlərinin, yaxınlarının separatizmin tə-
sirinə məruz qalmasının qarşısını alma-
lıdırlar. Bu insanlar gələcək yaşamlarını 
düşünməli, qərar verməlidirlər. Həyatları, 
sağlamlıqları üçün ciddi təhlükəyə çev-
rilmiş ekoloji terrorun dayandırılmasına, 
yaşadıqları bölgənin talan olunmasına 

münasibətdə səslərini ucaltmalıdırlar. 
Əgər səmimiyyətləri çatırsa, azərbaycan-
lı aksiyaçılara qoşulmalıdırlar. Bölgədə 
sülhün, əmin-amanlıq mühitinin bərqərar 
olmasına bundan gözəl töhfə ola bilməz. 

***
İkinci bir tərəfdən, bu aksiya bey-

nəlxalq ictimaiyyətə ünvanlanmış son 
dərəcə mühüm mesajdır. Elə bir mesajdır 
ki, onda Qarabağın Azərbaycana məx-
susluğu vurğulanır,  Azərbaycan insa-
nının ruhu duyulur. Bu mesajda dirəniş, 
əzm çox ciddi şəkildə görünür. 44 günlük 
müharibədəki mütəşəkkillikdən sonra bu 
cür vəhdət mənzərəsini görmək olduqca 
xoşdur. Buna görə də aksiya iştirakçıla-
rının hər birinə böyük minnətdarlıq payı 
düşür. 

Qoy, dünya görsün ki, xalqımız öz 
torpağına sahiblənməyi yalnız silah gü-
cünə etmir. Qoy, dünya onu da görsün ki, 

azərbaycanlıların Vətən və onun ayrılmaz 
hissəsi sayılan Qarabağa sevgisi tükən-
məzdir, bitməzdir. 

Beynəlxalq aləm Qarabağ məsələsi-
nin timsalında Azərbaycanla Ermənistan 
arasında sülhün yaradılmasının, asayişin, 
inam və etibar mühitinin formalaşmasının 
vacibliyini görsün. Məsələyə ciddiyyətilə 
yanaşılmasının müstəsna önəm daşıdığı 
hiss edilsin, tam şəkildə duyulsun. 

***
Vurğulamaq istədiyimiz daha bir cəhət 

Rus Sülhməramlıları ilə bağlıdır. Azər-
baycanda dəfələrlə Qarabağdakı Rusiya 
hərbi kontingentinin öz missiyasına həs-
sas yanaşmadığı bildirilib, çoxsaylı müza-
kirələr açılıb. Əslində, bu aksiyanı doğu-
ran gerçək səbəblərdən biri də budur. 

Sülhməramlılar 2020-ci il noyabrın 
10-da bölgəyə gələndə, üçtərəfli Bəyana-
tın mürəkkəbi qurumamış Qarabağa axın 

edəndə, ziddiyyətlərdə olan, yenicə mü-
haribədən çıxmış iki xalq arasında vəziy-
yətin sabitləşməsinə, gərginliyin aradan 
qalxmasına çalışmalı idilər. Ötən müd-
dətdəki fəaliyyətləri isə  belə bir təəssürat 
yaratdı ki, erməniləri, sanki himayəyə gö-
türüblər. Belə qənaətin formalaşmasına 
şərait yaratmaq yolverilməzdir. Burada 
tam ədalətli davranılmalı, ortaq mövqelər 
müəyyənləşdirilməli idi. Bu, baş vermə-
diyinə görə, identik həyasızlıq keyfiy-
yətlərinə köklənmiş erməni separatçıları 
Azərbaycan dövlətinin nümayəndələrinin 
yolunu kəsir, guya, onlara qarşı ictimai 
reaksiya nümayiş etdirirlər. İndi azərbay-
canlıların etiraz dalğası qarşısında da-
yansınlar görək, necə dayanacaqlar! 

Belə vəziyyətin yaranmaması üçün 
Rusiya sülhməramlıları, ilk növbədə, 
Azərbaycanın suveren haqlarını əsas 
götürməli, digər məsələləri arxa plana 
keçirməli, hər hansı xoşagəlməz halla-
ra münasibətdə prinsipial mövqe tutmalı 
idilər. Çox təəssüf ki, bu, nəzərə çarpma-
dı. Yəni, dediyimiz kimi, 12 dekabr aksi-
yasını doğuran gerçək səbəblərdən biri 
də budur. Digər səbəb, eyni zamanda, 
sülhməramlıların fəaliyyətində Qarabağın 
Azərbaycana məxsusluğu amilinin vurğu-
lanmaması ilə yanaşı, bölgənin, sanki bir 
ayrıca ərazi vahidi olması ab-havasının 
yaradılmasıdır. 

***
Sonda bir daha aksiya iştirakçılarına 

ölkə vətəndaşlarının minnətdarlıq duy-
ğularını çatdırmaqla bərabər, vurğulayaq 
ki, bu təşəbbüs nəinki bölgənin, ümumən 
Azərbaycanın müasir tarixinə düşəcək 
son dərəcə mühüm hadisədir. Əminik ki, 
bu hadisə, həm özünün konkret məqsə-
dinə çatacaq, həm də göstərdiyimiz xü-
susların nəzərə alınması üçün müstəsna 
əsasa çevriləcəkdir. 

Ona da əminik ki, bu aksiya əzəli və 
əbədi Azərbaycan torpağı olan Qaraba-
ğın separatçı ünsürlərdən tam qurtuluşu 
reallığını formalaşdıracaqdır. 1988-ci il 
noyabrın 17-də Şuşa ətrafında yerləşən 
Topxana meşəsinin qırılmasına etira-
zın  sonda Azərbaycanımızın keçmiş 
SSRİ-nin buxovlarından qurtulmasını, 
müstəqilliyinə qovuşmasını şərtləndirdi-
yi kimi. Yada salaq ki, o zaman Topxana 
meşəsinin qırılmasının dayandırılması 
tələbi, eyni zamanda, keçmiş Dağlıq Qa-
rabağ Muxtar Vilayəti ərazisində Azərbay-
can hakimiyyətinin səlahiyyətlərinin bər-
pası tələbini də aktuallaşdırmışdı. Necə 
deyərlər, tarix təkrar olunur. Ötən əsrin 
80–90-cı illərindən fərqli olaraq, indi döv-
ran Azərbaycanın dövranıdır. 

Ə.CAHANGİROĞLU, 
 “Xalq qəzeti”

Məqsəd gələcək nəsillər üçün 
problem saxlamamaqdır

Bu sətirlərin qələmə alınmasının təməli Xalq artisti, Dövlət 
mükafatı laueratı, “Şöhrət” və “Şərəf” ordenli tarzən Ramiz 

Quliyevlə bir söhbətimizdə qoyuldu.  Ustad sənətkar dedi ki, Prezident 
İlham Əliyevin atdığı bütün addımlar hansısa problemin gələcək 
nəsillərə saxlanılmamasına xidmət edir. 

Həmsöhbətim  vurğuladı ki, bəzi 
soydaşlarımız 30 il düşmən tapdağında 
qalan torpaqlarımızın yağı əsarətindən  
qurtarılmasını müasir Azərbaycanın ən 
böyük uğuru adlandırırlar. Qoy olsun. 
Həmin nailiyyətimizdən üzü geriyə, yəni 
ondan kiçik uğur saydığımız bütün fakt-
lara qədər nələrə imza atmışıqsa, ha-
mısı gələcək nəsillərin rahat yaşaması, 
firavanlığı, müharibə və münaqişələr-
dən uzaq olması üçündür. 

Ustad  əlavə  etdi ki, işğaldan azad 
edilmiş ərazilərdə yüz kilometrlərlə yol çə-
kilir, körpülər salınır, hava limanları tikilir,  
cəbhə xəttindən uzaq olan bölgələrimiz-
dəki ən kiçik kəndlərdə belə yeni mək-
təblər, mədəniyyət müəssisələri, idman 
kompleksləri, tibb ocaqları inşa edilir. 
Bütün bunlar kimin  üçündür? Əlbəttə, 
gələcək nəsillər üçün. Mən cənab İlham  
Əliyevin fəaliyyətini məhz bütün bunlara 
görə alqışlayır və daim dəstəkləyirəm.

Ağsaqqal tamamilə haqlıdır. Dövlət 
başçımızın məqsədi yeni tarix yarat-
maq, məramı xalqa xidmət etməkdir. 
Bu şərəfli missiyanın reallaşdırılması 
istiqamətində  görülmüş işlər isə  çox-
dur. Prezident  xatırladır ki,   biz düşmən 
tapdağından azad edilmiş ərazilərdə ən 
son texnologiyalardan istifadə edirik. 
Yəni iqtisadiyyatı çökmüş, ordusu da-
ğılmış, sakinləri pərən-pərən düşmüş 
Ermənistandan fərqli olaraq, Azərbay-
canın sabahı daha aydın, uğurlu və fi-
ravan olacaq.  

Dövlət başçımız iki il əvvəl, müha-
ribə bitəndən dərhal sonra  “Qarabağı 
yenidən quracağıq və yenidənqurma-
nın yaxşı nümunəsini nümayiş etdirə-
cəyik”, – deyəndə eynilə bunu nəzər-
də tuturdu. İndi,  bu, həyata keçir. Biz 
şəhərlərimizi və kəndlərimizi smart 
texnologiya platformasına əsaslana-
raq,  tikirik və yenidən qururuq. Ağalıya 
gedən hər kəs Qarabağın yenidən qu-
rulması modelinin necə olacağını görə 

bilər: “Çünki bu, təkcə 30 il ərzində er-
məni işğalından əziyyət çəkmiş, layiqli 
həyat yaşamağa, tam qorunmağa layiq 
keçmiş məcburi köçkünlər qarşısında 
bizim mənəvi borcumuzun bir növ nü-
mayişi olmamalıdır, həmçinin biz Qa-
rabağın və Zəngəzurun yenidən qurul-
masını bütün ölkə üçün nümunə hesab 
edirik”.

 Dövlət başçımız gənclərlə görü-
şündə xatırladır ki, biz 2023-cü ildə 
dəmir yolunu mütləq Ermənistan sər-
hədinə gətirəcəyik, avtomobil yolunun 
da tikintisi gedir. Bütün bu işlərdə isə 
gənclər fəal iştirak edirlər. Çünki orada 
müxtəlif sahələrdə indi minlərlə insan 
çalışır. Nəzərə alsaq ki, azad edilmiş 
torpaqlar həm “Ağıllı şəhər” modeli 
əsasında qurulacaq, “ağıllı kənd”, yaşıl 
enerji zonası – bütün bu yeni sahələr, 
yeni peşələr, əlbəttə, gənclərin sərən-
camında olacaq. Bütün bunlar isə 
gəncliyin qarşısında açılan möhtəşəm 
qapılardır. 

Elə ölkəmizdə reallaşdırılacaq  
Dördüncü Sənaye İnqilabının sükanı 
da gənclərin əlində olacaq. Hər halda, 
cənab Prezident bu fikirdədir.  İlham 
Əliyevin fikrincə, həmin proseslə bağlı  
olan yeniliklər, ilk növbədə, Azərbay-
canda gənclər tərəfindən mənimsənilir 
və dövlət bu siyasəti gənclər xətti ilə  
icra edəcək: “İndi azad edilmiş əra-
zilərdə müxtəlif kənd təsərrüfatı la-
yihələri icra edilir. Deyə bilərəm ki, bu 
il 40–50 min hektarda əkin işləri nəzər-
də tutulur. Bu, bizim ərzaq təhlükəsizli-
yimizi təmin edəcək. Orada da işləyən-
lərin əksəriyyəti gənclərdir. Ona görə 
gənclər, əlbəttə ki, bu işlərdə qabaqcıl 
rol oynayacaq, onlar öz təşəbbüslərini 
də gərək ortaya qoysunlar. Gənclərin 
dünyagörüşü fərqlidir, dünyada gedən 
bütün müasir proseslərə onlar daha 
bələddir”. 

Dövlət başçımızın  ölkəmizin gələcə-

yi üçün atdığı əsas addımlardan biri də 
respublikamızda yaşayan bütün xalqla-
rın və etnik qrupların hüquqlarının yük-
sək səviyyədə qorunmasıdır. Ulu öndər  
Heydər Əliyev bu məsələyə olduqca 
böyük  diqqət ayırırdı. Prezident İlham 
Əliyev isə deyir ki,  Azərbaycan həmişə 
çoxmillətli, çoxkonfessiyalı diyar olub 
və bu da bizim ənənəmizdir. Əsrlər 
boyu müxtəlif xalqlar burada yaşamış, 
yaratmış, qardaş olmuşlar, bu gün də 
belədir. İndi dünyada multikulturalizm 
termin kimi yenidir, amma anlayış kimi 
bu, həmişə olub və həmişə olmalıdır. 
Dövlət başçımız daim ölkə gəncliyinə  
tövsiyə edir ki,  bu dəyər həmişə qorun-
sun. Çünki bizim gücümüz birliyimizdə 
və rəngarəngliyimizdədir. Azərbaycan 
çoxkonfessiyalı, bir çox etnik qrupla-
rın birgə yaşadığı unikal bir məkandır. 
Bu, böyük sərvətimizdir. Biz monoetnik 
dövlətin hansı fəsadlar törətdiyini Er-
mənistanın timsalında görmüşük. 

 İkinci Qarabağ müharibəsində 
ölkəmizdəki bütün xalqların nümayən-
dələri bir əsgər kimi vuruşdular, qan 
tökdülər, şəhid oldular. Vətən uğrunda, 
Qarabağ uğrunda, Azərbaycan uğrun-
da vuruşdular. Prezident əlavə edir:  
“Bu Qələbə və bu müharibə Azərbay-
canda yaşayan bütün xalqları daha da 
birləşdirdi. “Dəmir yumruq”, sadəcə, 
güc deyil, bu, birlikdir. Bizdə bu gün 
olan birlik, hesab edirəm ki, hər bir ölkə 
üçün, multikonfessional və çoxmillət-
li ölkə üçün nümunə ola bilər... Bu si-
yasətin uğurlu olması təkcə dövlətdən 
asılı deyil, hər bir vətəndaşdan asılıdır. 
Hər bir vətəndaş öz davranışı ilə bu 
ideyaları tərənnüm etməlidir. Belə olan 
halda, Azərbaycanda yaşayan bütün 
xalqlar, Azərbaycan vətəndaşları daim 
sülh şəraitində, əmin-amanlıq, qardaş-
lıq şəraitində yaşayacaqlar. Əminəm ki, 
bu, belə olacaq”.

Xatırladaq ki, biz ulu öndər Heydər 
Əliyevin ötən əsrin doxsanıncı illərində 
həyata keçirdiyi uzaqgörən siyasətin, 
plan  və layihələrin möhtəşəm nəticələ-
rini  15–20 ildən sonra gördük. Fikri-
mizcə, cənab Prezidentin müdrikliklə 
reallaşdırdığı daxili siyasətin, xüsusən, 
tikinti-quruculuq işlərinin,  bərpa və  ye-
nidənqurma proseslərinin nəticələrini 
də bir neçə ildən sonra görəcəyik. Biz 
buna inanırıq və əminik ki, gələcək nə-
sillərimiz üçün heç bir problem qalma-
yacaq. 

İttifaq MİRZƏBƏYLİ,  
“Xalq qəzeti”

Yeni həyatın təzahürləri görünməkdədir. Azad 
edilmiş şəhərlərimizdə, kəndlərimizdə artıq geniş 
inşaat işləri gedir. Məsələn, mənə verilən məlumata 
görə, indi Şuşa şəhərində mindən çox insan yerləşib və 
onlar inşaat işləri ilə məşğuldurlar, xidmət sahəsində 
işləyirlər. Artıq Ağdamda sənaye parkı yaradılır. 
Zəngilanda, Ağalı kəndində birinci “ağıllı kənd” 
layihəsi istismara verilmişdir. Yəni bunu biz edirik, biz – 
bu torpaqların sahibləri. Ancaq hər kəs bilməlidir, bu, 
çox genişmiqyaslı işdir.

İlham ƏLİYEV 
Azərbaycan Respublikasının Prezidenti 

Kəlbəcər, 26 iyun 2022-ci il 

Azərbaycan–Türkiyə:  
informasiya təhlükəsizliyi əməkdaşlığı

Türkiyə Respublikasının Elmi və Texnoloji Tədqiqat Şurasının (TÜBİTAK) 
İnformatika və İnformasiya Təhlükəsizliyi üzrə Tədqiqat Mərkəzinin (BİLGEM) 
sədri Ali Görçin və Türkiyə Respublikasının Dövlət Sertifikat Xidmətləri 
Mərkəzinin (KamuSM) direktoru Çağatay Karabat Xüsusi Rabitə və İnformasiya 
Təhlükəsizliyi Dövlət Xidmətində (XRİTDX) olublar.

XRİTDX-nin mətbuat xidmətindən 
AZƏRTAC-a bildiriblər ki, Xidmətin Ki-
bertəhlükəsizlik Əməliyyatları Mərkəzini 
ziyarət edən qonaqlar TÜBİTAK BİL-
GEM mərkəzində görülən işlər, müəl-
lifi olduqları milli texnoloji həllər, eləcə 

də fəaliyyət istiqamətlərini əks etdirən 
digər sahələrlə bağlı təqdimatla çıxış 
ediblər. Təqdimatda BİLGEM-in infor-
masiya texnologiyaları, informasiya 
təhlükəsizliyi və qabaqcıl elektronika 
sahəsində apardığı təhlillərlə Türkiyə-

nin ehtiyaclarına innovativ və milli həllər 
hazırlayan milli elmi–tədqiqat mərkəzi 
olması diqqətə çatdırılıb. 

Bununla yanaşı, BİLGEM-in əsas 
fəaliyyət istiqamətlərinin tədqiqat, 
test-qiymətləndirmə, prototip hazırla-
ma və peşəkar kadr yetişdirmək olduğu 
qeyd edilib. 

XRİTDX-nin rəisi, general- 
leytenant İlqar Musayev ilə görüşdə 
tərəflər ölkəmizdə milli kriptoqrafik tə-
dqiqat və tətbiqat sahəsinin yaradıl-
ması, elektron imza sisteminin günün 
tələblərinə uyğun təşkili, vahid elektron 
idarələrarası sənəd dövriyyəsi sistemi-
nin standartlara uyğunlaşdırılması, eyni 
zamanda, birgə test-qiymətləndirmə 
mərkəzlərinin yaradılması barədə razı-
lığa gəliblər.

Müzakirələrdən sonra XRİTDX-nin 
rəisi, general-leytenant İlqar Musayev 
və Türkiyə Respublikasının TÜBİTAK 
BİLGEM-in rəhbəri Ali Görçin “Xüsusi 
Rabitə və İnformasiya Təhlükəsizliyi 
Dövlət Xidməti ilə TÜBİTAK BİLGEM 
arasında birgə əməkdaşlıq haqqında” 
Anlaşma Memorandumunu imzalayıb-
lar. 

